
Ушбу битим ходимларнинг 
ижтимоий-иқтисодий ва 
меҳнат ҳуқуқларини ҳимоя 

қилиш, жамоавий музокаралар 
ҳамда меҳнат муҳофазаси соҳасида 
тажриба алмашиш ва икки мамла-
кат касаба уюшмалари ўртасида бе-
восита алоқаларни ривожланти-
ришни назарда тутади. Ҳужжатда 
тармоқ ва ҳудудий ташкилотлар ўр-
тасидаги алоқаларни фаоллашти-
риш, қўшма конференциялар, семи-
нарлар ва давра суҳбатлари ўтказиш, 
ўқув дастурлари ҳамда лойиҳаларни 
амалга ошириш режалаштирил-
ган. Ёшлар ва хотин-қизлар билан 
ишлаш, шунингдек, икки мамлакат 
касаба уюшмалари тузилмалари ўр-
тасидаги касбий алоқаларни кен-
гайтиришга алоҳида эътибор қара-
тилган.

Музокараларда келгусидаги 
қўшма лойиҳалар муҳокамасидан 
ташқари меҳнат бозорида кечаёт-
ган ўзгаришлар, миллий касаба 
уюшмалари олдида турган янги ва-
зифа ва муаммолар, бугунги касаба 
уюшмалари ҳаракатининг устувор 
йўналишлари юзасидан фикр ал-
машилди. Ўзбекистон делегацияси 
Янги Ўзбекистонни барпо этиш йў-
лида амалга оширилаётган ислоҳот-
лар, ижтимоий ва меҳнат соҳала-

ридаги ўзгаришлар, ходимлар ман-
фаатини ҳимоя қилишда касаба 
уюшмаларининг ўрни ҳақида маъ-
лумот берди.

Учрашувда халқ дипломатияси-
нинг аҳамиятига ҳам алоҳида урғу 
берилди. Зеро, расмий келишув-
лар одамлар ўртасидаги бевосита 
мулоқот билан мустаҳкамланган-
дагина уларнинг амалий самараси 
тўлароқ намоён бўлади. Маданий ва 
спорт лойиҳалари, сайёҳлик ташаб-
буслари, шунингдек, меҳнат жамоа
лари, ёшлар, мутахассислар ҳамда 
жамоат ташкилотлари ўртасидаги 

алоқалар ўзаро ишончни кучайти-
ради, давлатлараро муносабатларга 
самимият бағишлайди.

Бундай шериклик ҳар икки мам-
лакат касаба уюшмалари учун ама-
лий аҳамиятга эга. Ваҳоланки, бу-
гунги кунда улар меҳнат шароитла-
рини яхшилаш, ижтимоий ҳимояни 
кучайтириш, бандликни таъмин-
лаш, жамоавий музокараларни ри-
вожлантириш ва ёш кадрларни 
тайёрлаш каби йўналишларда ўх-
шаш вазифаларни амалга ошир
япти. Зеро, самарали ечимлар ва 
синовдан ўтган тажрибалар билан 

ўртоқлашиш эса ҳар бир мамлакат-
нинг миллий шароити ва эҳтиёж-
ларига мослаштириб қўллаш имко-
нини беради.

Табиийки, имзоланган битим 
амалий натижаларда акс этиши 
керак. 2026-2031 йилларда бу на-
тижалар қўшма лойиҳалар, мута-
хассислар алмашинуви, таълим 
дастурлари ҳамда касаба уюшма-
лари аъзолари ва меҳнат жамоала-
рига аниқ наф келтирадиган бошқа 
ташаббусларда ўз ифодасини то-
пиши кутиляпти. 

Учрашув якунида икки миллий 

касаба уюшма маркази раҳбарла-
рига халқаро касаба уюшмалари 
ҳамкорлигини ривожлантиришга 
қўшган ҳиссаси учун мукофотлар 
топширилди.

Кишинёвдаги учрашув нафақат 
Ўзбекистон ва Молдова касаба уюш-
маларини, балки икки мамлакат 
ишчи-ходимларининг умумий ман-
фаатларини ҳам яқинлаштирди. 
Чунки муносиб меҳнат, адолатли 
муносабат ва ҳимояланган ҳуқуқ ҳар 
бир инсон учун бирдек қадрли.

Ўз мухбиримиз

Хусусан, Максим Ивлиев ва 
Зафар Бахтияров К-2 йўна-
лишида 500 метрга эшкак 

эшиш бўйича юқори натижа 
қайд этишди. Улар олтин ме-
дални қўлга киритишди.

Спортчиларнинг бу ғалабаси 
кучли рақобат муҳитида қўлга 
киритилгани билан аҳамиятли. 
Максим Ивлиев ва Зафар Бахтия
ров Россиянинг Европа чемпи-
онлари бўлган спортчиларидан 
иборат жамоаларни, шунингдек, 
Беларусь, Санкт-Петербург ва 
Приморье ўлкаси вакилларидан 
иборат жамоаларни ортда қолди-
ришди.

Ушбу муваффақият касаба 
уюшмалари спортчиларининг 
халқаро майдондаги салоҳияти 
ва профессионал тайёргарли-
гини яна бир бор намоён этди.

Гулюз 
ФАХРИДДИНОВА

КАСАБА УЮШМАЛАРИ 
ҲАМКОРЛИГИДА ЯНГИ БОСҚИЧ

Ўзбекистон касаба уюшмалари Фе-
дерацияси билан Молдова касаба 
уюшмалари миллий конфедера-
цияси ўртасидаги ҳамкорлик янги 
босқичга кўтарилди. Шу йилнинг 
5 сентябрь куни Кишинёв шаҳрида 
Молдова касаба уюшмалари мил-
лий конфедерацияси раиси, Халқаро 
касаба уюшмалари конфедерация­
сининг умумевропа минтақа-
вий кенгаши президенти Игорь 
Зубку ҳамда Ўзбекистон касаба 
уюшмалари Федерацияси раиси 
Қудратилла Рафиқов 2026-2031 
йилларга мўлжалланган ҳамкорлик 
тўғрисидаги битимни имзоладилар.

Фахр Касаба уюшмаси аралашгач...    

СПОРТЧИЛАРИМИЗДА ОЛТИН МЕДАЛЬ
Россиянинг Москва  

шаҳрида бўлиб ўтган 
байдарка ва каноэда 
эшкак эшиш бўйича 
халқаро «Яхши ният 

кубоги – 2026» 
мусобақаларида 

Ўзбекистон касаба 
уюшмалари 

спортчилари ҳам 
муносиб иштирок 

этиб, юртимиз 
шарафини ҳимоя 

қилишди.

Иштихон туманидаги бир гуруҳ педагог­
ларнинг касаба уюшмаларига мурожаатида 
қайд этилишича, белгиланган тартибга 
кўра иш ҳақининг 50 фоизи миқдорида 
тўланиши лозим бўлган устама ҳақлар ўз 
вақтида берилмаган. Айрим ҳолатларда эса 
ходимларга кўзда тутилган маблағдан анча 
кам миқдорда тўлов амалга оширилган.

Ҳолат касаба уюшмалари меҳнат инспек-
цияси назоратига олинди. Мулоқот ва 
ўрганишлар жараёнида педагоглар-

нинг қонуний манфаатларига путур етгани 
аниқланди. Туман молия бўлими масъуллари 
билан тегишли музокаралар олиб борилгач, 
соҳа ходимларига ўз вақтида тўланмай қол-
ган 289 миллион сўм миқдоридаги устама 
маблағлари ундириб берилди. 

Улуғбек ҒАНИЕВ,
Ўзбекистон касаба уюшмалари 

Федерациясининг Самарқанд вилояти кенгаши 
меҳнат-ҳуқуқ инспектори

УСТАМА ҲАҚЛАРИ 
УНДИРИЛДИ

Тошкент метросида 
йўловчилар сони 

1 миллиондан 
ошди

Тошкент мактабларида
«School Bus» тизимини

сўров иштирокчиларининг 
73,5 фоизи қўллаб-қувватладиБа

Ўзбекистон Республи-
каси Президенти Шавкат 
Мирзиёев Сербия Респуб
ликаси Президенти Алек-
сандр Вучичнинг такли-
фига биноан 7-8 сентябрь 
кунлари расмий ташриф 
билан ушбу мамлакатда 
бўлди.

* * *
Ўзбекистон Республи-

каси Президенти Шавкат 
Мирзиёев рафиқаси билан 
бирга Белград шаҳрида дав-
латимиз раҳбарининг Сер-
бияга ташрифи муноса-
бати билан ташкил этилган 
расмий қабул маросимида 
иштирок этди.

* * *
П р е з и д е н т и м и з 

ташрифи шарафига 7 сен-
тябрь куни Сербия пойтах-
тидаги «Кула Белград» ос-
монўпар биноси Ўзбекис
тон байроғи рангларида 
ёритилди.

* * *

8 сентябрь куни Бел-
граддаги Сербия саро
йида Ўзбекистон Республи-
каси Президенти Шавкат 
Мирзиёевни тантанали ку-
тиб олиш маросими бўлиб 
ўтди.

* * *
Ўзбекистон Республи-

каси Президенти Шавкат 
Мирзиёев ва Сербия Респуб
ликаси Президенти Алек-
сандр Вучичнинг юзма-юз 
ва расмий делегациялар 
иштирокидаги музокара-
лари бўлиб ўтди.

* * *

Ўзбекистон Республи-
каси Президенти Шавкат 
Мирзиёев ва Сербия Респуб
ликаси Президенти Алек-
сандр Вучич Стратегик ше-
риклик муносабатларини 
ўрнатиш тўғрисида қўшма 
декларацияни имзоладилар.

* * *

Ўзбекистон Республи-
каси Президенти Шавкат 
Мирзиёевнинг Сербияга 
расмий ташрифи доираси-
даги тадбирларнинг навбат-
дагиси Белград кўчаларидан 
бирига “Тошкент” номини 
бериш маросими бўлди.

* * *

Ўзбекистон Республи-
каси Президенти Шавкат 
Мирзиёевни Сербиянинг 
олий давлат мукофоти – 
Катта занжирли Сербия 
Республикаси ордени би-
лан тақдирлаш маросими 
бўлиб ўтди.

* * *
Ўзбекистон Республи-

каси Президенти Шавкат 
Мирзиёев ва Сербия Рес
публикаси Президенти 
Александр Вучич қўшма 
бизнес форумида иштирок 
этдилар.

ТАРИХИЙ ТАШРИФ 
тафсилотлари

ҚИСҚА САТРЛАРДА

бошланғич касаба уюшмаси қўмитаси 
раиси қандай бўлиши керак?
Жамоа унинг ортидан эргашиши учун ни-
маларга эътибор бериши зарур?
Қайси хатолар унинг обрўсига, энг 
муҳими, касаба уюшмасига бўлган 
ишончга путур етказади?

Бу саволлар оддий кўринса-да, жавоби 
мураккаб. Зеро, бошланғич касаба уюш-
маси раиси жамоадаги энг нозик мавқе-

даги шахс ҳисобланади. У раҳбар эмас, унда 
ходимни ишга олиш ёки ишдан бўшатиш ва-
колати ҳам йўқ. Аммо ходим кўпинча раҳ-
барига айта олмаган гапини айнан касаба 
уюшма қўмита раиси билан ўртоқлашади. 
Демак, етакчи иш берувчи билан ходим ўрта-
сида ишончли кўприк бўлиши керак.

Буни қуйидаги оддий бир мисолда кўриш 
мумкин: 

Айтайлик, бир муассасанинг икки филиа-
лида ёзнинг жазирама кунларида ишлаш қий-
инлашди. Хоналарда ҳарорат меъёрдан ошди, 
шамоллатиш тизими эскирган.

Биринчи филиалнинг касаба уюшмаси 
раиси ходимларни йиғиб, уларнинг гапини 
эшитди. Аммо охирида: «Вазият оғир, корхо-
нанинг аҳволини ўзингиз ҳам биласиз, бироз 

чидашга тўғри келади», деб қўя қолди. Ходим-
лар унинг гапидан қониқишмади. Аксинча, 
«Барибир ҳеч нарса ўзгармайди», деган хуло-
сага келишди.

Иккинчи филиал раиси эса масалага бош
қача ёндашди. Хоналардаги ҳароратни қайд 
этиб, тегишли меъёрларни ўрганди, ҳолат 
бўйича далолатнома тузди. Жамоа шартнома-
сидаги бандларга таяниб, раҳбариятга аниқ 
таклиф ва ечим киритди. Натижада муам-
мони ҳал қилиш учун ҳаракат бошланди.

Биринчи раис ходимнинг дардига ҳамдард 
бўлди. Иккинчиси эса шу дардни амалий ҳа-
ракатга айлантирди. Касаба уюшмаси раи-
сининг ҳақиқий қиймати мана шунда кўри-
нади. Чунки унинг қўлида раҳбарникидек 
ваколат йўқ – ходимни жазолай олмайди, ла-
возимга тайинламайди, мукофот ҳам бера ол-
маслиги мумкин. Аммо унинг энг катта кучи 
– билими ва обрўсида. 

«У ишнинг кўзини билади», «Унга ишонса 
бўлади», деган фикрлар раисга кўп эшикларни 
очади. Лавозим билан келган ҳурмат лавозим 
билан кетиши мумкин. Билим ва ишонч би-
лан қозонилган обрў эса инсон билан қолади.

Хўш, бу ишонч қандай пайдо бўлади?
Аввало, ҳар бир ишга адолат билан ёнда-

шишдан. Масалан, касаба уюшмаси томонидан 
бериладиган санаторий йўлланмаси, моддий 
ёрдам, байрам совғаси каби ҳолатлар кимгадир 
майда-чуйда масаладек кўриниши мумкин. Ле-
кин жамоа етакчини айнан шу кичик жиҳат-
ларда ҳам синайди. Агар йўлланма таниш-би-
лиш орқали эмас, ҳаммага бирдек мезон асо-
сида берилса, раисга бўлган ишонч ортади. 
Аксинча, бир марта «ўзимизники» деган қараш 
билан иш тутилса, йиллар давомида тўпланган 
обрў бир кунда йўқолиши турган гап.

Иккинчи муҳим жиҳат – сўзида туриш. Раис 
ҳар бир масалада «Ҳал қиламан», деб ваъда бе-
риши шарт эмас. Чунки натижа ҳар доим унинг 
қўлида бўлмайди. Бироқ «бу масалани фалон 
кунгача раҳбариятга киритаман, натижасидан 
сизларни хабардор қиламан», деса, ўз зимма-
сига аниқ вазифа олади. Энг муҳими, одамлар 
унинг нима қилаётганини билади.

Яна бир муҳим масала, жамоада одамлар 
бемалол гапира оладиган муҳитни яратиш-
дир. Йиғилишда ҳамма жим ўтирса, бу жамоа
да муаммо йўқ дегани эмас. Балки одамлар 
ўз фикрини айтишдан қўрқаётгандир. Яхши 

раис шунчаки «Саволлар борми?» демайди. 
«Қайси масала ҳал бўлмай қолди? Нима эъти-
бордан четда қоляпти?» деб сўрайди.

Етакчининг яна бир муҳим қуроли – би-
лим. Меҳнат қонунчилиги, жамоа шартно-
маси, ички меҳнат тартиби ва ходимларнинг 
ҳуқуқларини яхши билган раиснинг гапи таъ-
сирли бўлади. Чунки «Адолат қани?» деб ба-
ланд овозда гапиришдан кўра, «Мана бу маса-
лада қонуннинг фалон талаби бор», деб аниқ 
далил келтириш кўпроқ самара беради.

Касаба уюшмаси раиси, аввало, одамларга 
хизмат қиладиган инсон бўлиши керак. Раис-
ликни мансаб деб эмас, масъулият деб билган 
киши жамоа ишончини тезроқ қозонади. 

Албатта, оғир вазиятларда ўзини тута би-
лиш ҳам муҳим. Раҳбар билан тортишиб қол-
ган пайтда ҳиссиётга берилиб кетиш, жаҳл 
устида хат ёзиш ёки масалани шахсий низога 
айлантириш яхши натижа бермайди. Раис-
нинг вазифаси кимнидир енгиш эмас, муам-
мони ҳал қилиш.

Яхши етакчи жамоага ишонч беради. Ҳар 
бир кичик натижа ҳам ишчиларга еткази-
лиши керак. Жамоа учун қандайдир муаммо 
ҳал этилдими, бирор имконият яратилдими, 
ходимларнинг таклифи инобатга олиндими 
– буларнинг барчаси «Биз биргаликда натижа 
қила оламиз», деган ишончни кучайтиради.

Касабақўм жамоани орқага тортиши ҳам 
мумкин. Унинг энг катта хатоси маъмурият-
нинг иккинчи овозига айланиб қолишдир. 
Тўғри, раҳбар билан яхши муносабат керак. 
Лекин бу ходимнинг ҳақ-ҳуқуқи ҳисобидан 
бўлмаслиги лозим. Раис жамоа олдида раҳ-
барни ҳимоя қилиб, раҳбар олдида жамоа-
нинг дардини айтмаса, аъзолар унинг ким то-
монда эканини дарҳол англайди.

Бажарилмаган ваъдалар ишончни емириб 
боради. Бугун «Ҳал қиламан» деб, эртага бу 
гапни унутиб қўйиш нафақат раисга, балки 
бутун касаба уюшмасига бўлган ишончни 
емиради. «Ўзимизникилар» деган қараш эса 
янада хавфли. Бирор ходимга имтиёз бери-
либ, бошқаси четда қолса, жамоада «Раиснинг 
ўз одамлари бор», деган фикр пайдо бўлади. 
Бундай ҳолатда жамоа аста-секин иккига бў-
линади.

Ахборотни яшириш ҳам яхши натижа бер-
майди. Масалан, ўн киши санаторий йўллан-
маси сўради, аммо имконият фақат беш ки-

шига етди. Нега айнан шу беш киши танлан-
гани тушунтирилмаса, эртасига ишхонада 
турли гаплар тарқалади. Шунинг учун ҳо-
латни раиснинг ўзи биринчи бўлиб тушун-
тиргани маъқул.

Яна бир хато – ҳамма ишни ўз зиммасига 
олиш. «Ўзим қила қолай, тезроқ битади», де-
ган қараш дастлаб фидойиликдек кўринади. 
Аммо охирида раиснинг ўзи чарчайди, аъ-
золар эса ишдан четда қолади. Касаба уюш-
маси бир кишининг эмас, жамоа ташкилоти. 
Шунинг учун вазифаларни бўлиш, комиссия-
ларга, қўмита аъзоларига, ҳатто ёшларга ҳам 
ишониш керак. Бу вақтни йўқотиш эмас, таш-
килотнинг келажагини тайёрлашдир.

Энг ёмон ҳолатлардан бири – расмиятчи-
ликка берилиш. Йиғилиш ўтказилади, баён-
нома ёзилади, ҳисобот тайёрланади, аммо 
ходимнинг ҳаётида ҳеч қандай ўзгариш бўл-
майди. Бундай касаба уюшмаси қоғозда бор, 
амалда йўқ. Шунинг учун раиснинг ўрни аниқ 
бўлиши керак. Бу раҳбариятга қарши чиқиш 
эмас, аксинча, раҳбарият билан очиқ ва ҳалол 
мулоқот қилиб, ходимларнинг манфаатини 
тушунтира олиш дегани.

Кучли жамоа ҳамма ишни раиснинг ўзи ба-
жарадиган жамоа эмас. Раис йўқ пайтда ҳам 
иш давом этаётган бўлса, демак, у тўғри таш-
килот ярата олган. Ҳақиқий етакчилик ҳам 
шунда – одамларни ўзингизга боғлаб қўйишда 
эмас, уларни биргаликда ҳаракат қила олади-
ган даражага етказишда.

Шу боис ҳар бир бошланғич ташкилот 
раиси сўнгги ойларда жамоа фойдаси учун 
қандай иш қилдим, ходимлар менга муам-
моси билан келяптими ёки фақат йўлланма 
ва моддий ёрдам масаласида мурожаат қи-
ляптими, йиғилишларда мендан бошқа одам-
лар ҳам эркин гапираяптими, билишим керак 
бўлган, аммо ҳали билмайдиган қонун-қоида-
лар борми, деган саволларни ўзига тез-тез бе-
риб туриши зарур.

Нафсиламрини айтганда, бошланғич ка-
саба уюшма етакчиси бўлиш осон эмас. Жа-
моа унинг ортидан эргашиши учун адолатли 
бўлиши, сўзида туриши, ходимларни эши-
тиши, муаммони ҳал қилишга ҳаракат қи-
лиши керак. У алоҳида истеъдодли шахс эмас, 
ўз устида ишлайдиган, аъзоларга хизмат қи-
ладиган, ишончни қадрлайдиган инсон бўлса, 
кифоя.

 − Меҳнат низоларини ҳал 
этишда, энг аввало, иш бе-
рувчиларнинг нуқтаи наза-
рини билиш, унга ўз муноса-
батимизни билдириш билан 
чекланмасдан бошқаларнинг 
фикрини ҳам диққат билан 
тинглашга интиламиз, − дей-
ди Ўзбекистон касаба уюш-
малари Федерациясининг 
Самарқанд вилояти кенгаши 
меҳнат ҳуқуқ инспектори 
Улуғбек Ғаниев. − Бу томон-
лар учун мақбул ечим то-
пишда қўл келмоқда.

Масалан, жомбойлик ҳам-
шира Гулором Эшпўлатова 
билан юз берган ҳолатни 
олиб кўрайлик. Ҳомиладор-
лик ва туғуруқ таътилидан 
сўнг муайян муддат бола пар-
варишида бўлган ходима ўз 
иш ўрнини йўқотган. Маъму-
рият эса унга иш беролмасли-
гини, вазифасида ундан ав-
вал ҳомиладорлик таътилида 
бўлган бошқа ходим меҳнат 
қилаётганини айтган. 

Сўрови рад этилган Гул
ором касаба уюшмаларига 
мурожаат қилди. Масала суд-
гача етиб бориши, ходима эса 
муайян муддат сарсон-сар-
гардон бўлиши ҳам мумкин 
эди. Бироқ меҳнат инспек-
цияси вакиллари туман тиб-
биёт бирлашмаси маъмурия
тига масалани музокара-
лар йўли билан ҳал этишни 
таклиф қилди. Иш берувчига 
қонунчиликда белгиланган 
талаблар атрофлича тушун-
тирилди, масала ўзаро му-
лоқот ва келишув орқали ҳал 
этилди. Натижада Гулором 
Эшпўлатова ўз иш ўрнига 
тикланди.

Қўшработ туманидаги 
31-маданият маркази бадиий 
раҳбари Зиёдулла Усановга 
қўлланилган интизомий жазо 
ҳам меҳнат инспекцияси ара-
лашуви билан бекор қилинди. 

Ўрганишлар давомида бош
ланғич касаба уюшма таш-
килоти етакчисига нисбатан 
жазо қўллашда қонунчилик 
талабларидан четга чиқил-
гани аниқланган. Иш берув-
чига йўл қўйилган камчилик
лар ҳақида тушунтирилди. Ўз 
хатосини англаб етган маъ-
мурият касаба уюшмалари-
нинг таклифи билан ходимга 
нисбатан қўлланилган инти-
зомий жазосини бекор қилди.

Каттақўрғон тумани ҳо-
кимлиги ходими Гавҳар Қо-
симова билан боғлиқ жа-
раён эса бироз бошқачароқ 
тус олди. Қисқартириш ту-
файли ўз иш ўрнини йўқот-
ган ходим фуқаролик 
ишлари бўйича Каттақўрғон 
туманлараро судига муро-
жаат қилди. Биринчи инс
танция суди унинг талабла-
рини рад этган эди. Шундан 
сўнг масала апелляция тар-
тибида фуқаролик ишлари 
бўйича Самарқанд вилояти 
судида кўриб чиқилди. Хо-
дим мурожаати асосида ушбу 
жараёнда иштирок этган ка-
саба уюшмалари вакили 
қисқартириш ҳақидаги буй-
руқни расмийлаштиришда 
хатога йўл қўйилганини асос
лаб берди. Натижада суд қа-
рори билан Гавҳар Қосимова 
ўз вазифасига тикланди.

Бу каби мисоллар музо-
кара ва мулоқотнинг аҳамия
тини яққол кўрсатади. Зеро, 
ҳар қандай меҳнат низосида 
ҳам судга мурожаат қилиш 
ягона ечим эмас. Томонлар 
бир-бирини тушуниб, қонун-
чиликка  амал қилган ҳолда 
мақбул тўхтамга келсалар, 
ортиқча вақт йўқотилмайди, 
оворагарчиликка ҳам ҳожат 
қолмайди.

Нурилла ШАМСИЕВ                                                                                         
«ISHONCH»

Нуқтаи назар

ЕТАКЧИНИНГ КУЧИ – ИШОНЧДА

Тажриба 

ЭНГ ОҚИЛОНА ЕЧИМ
Муаммоларни музокара ва мулоқот йўли билан ҳал қилиш 
энг оқилона ечимдир. Самарқанд вилоятидаги касаба уюш-
малари фаолиятида ҳам бундай ёндашув яхши натижалар 
бермоқда.

Унда мутахассислар меҳнат қо-
нунчилигидаги долзарб ма-
салаларга алоҳида тўхталиб 

ўтишди. Меҳнат шартномасини иш 
берувчининг ташаббуси билан бе-
кор қилишда касаба уюшмаси томо-
нидан қабул қилинадиган қарорлар, 
бошланғич қўмита йиғилишини ўт-

казиш ва иш берувчига киритилади-
ган ҳужжатларни қонуний расмий-
лаштириш бўйича тушунтиришлар 
берилди.

– Жамоа шартномаси муҳим 
ҳужжат, – дейди Таълим ва фан хо-
димлари касаба уюшмаси Респуб
лика кенгашининг Тошкент вилоя

ти бўйича масъул ташкилотчиси 
Равшаной Ғозиева. – У иш берувчи 
ва ходим ўртасидаги ўзаро мажбу-
риятларни белгилаб, жамоада қан-
дай ҳуқуқ ва кафолатлар амал қили-
шини аниқлаштириб беради. Шу-
нинг учун, унинг мазмуни қанчалик 
пухта ишлаб чиқилса, ходимнинг 
меҳнат-ҳуқуқлари ва ижтимоий ман-
фаатларини таъминлаш шунчалик 
кенгаяди.

Савол-жавобларга бой ўтган тад-
бирда барча иштирокчиларга 2026-
2028 йиллар учун тасдиқланган жа-

моа келишуви, бошланғич касаба 
уюшма қўмита раислари иш юритуви 
учун меҳнат қонунчилиги юзасидан 
тайёрланган рисола шаклидаги қўл-
ланмалар топширилди. Шунингдек, 
таълим соҳаси ривожига узоқ йиллар 
муносиб ҳисса қўшган йигирма на-
фардан ортиқ ўқитувчи ҳамда фаол 
бошланғич касаба уюшма қўмита ра-
ислари тақдирланди.

Анвар ЗОКИРОВ,
Таълим ва фан ходимлари 

касаба уюшмаси Тошкент тумани 
кенгаши раиси

Ўқув ФАОЛИЯТДАГИ МУҲИМ ҲУЖЖАТ
Тошкент туманидаги 18-умумтаълим мактабида таълим ва фан ходимлари 
касаба уюшмаси тармоғидаги бошланғич касаба уюшма қўмиталари раис-
лари иштирокида «Жамоа шартномалари ҳамда жамоа келишувлари» мав-
зусида ўқув-семинар ўтказилди.

Жамоатчилик эшитуви
Ўзбекистон касаба уюшмалари Феде-
рацияси Бухоро вилояти кенгашида 
«Меҳнат соҳасидаги муҳим аҳамиятга 
молик масалалар» мавзусида жамоатчи-
лик эшитуви ўтказилди.

ҲАР БИР 
ИШДА ИНСОН 

МАНФААТИ 
УСТУВОР

Вилоят ҳокимлиги, прокуратура, мо-
лия, бандлик бошқармалари, пен-
сия жамғармаси, шунингдек, «Бу-

хоросувтаъминот», «Ҳудудгаз Бухоро» ва 
«Бухоро электр тармоқлари» каби йирик 
ишлаб чиқариш ва хизмат кўрсатиш кор-
хоналари вакиллари иштирок этган тад-
бирда бюджет ва ишлаб чиқариш ташки-
лотларидаги иқтисодий-ҳуқуқий муам-
молар таҳлили жараёнида, айниқса, иш 
ҳақини ўз вақтида тўлаш ва ходимлар-
нинг меҳнат ҳуқуқларини кафолатлаш 
масаласи ўртага ташланди.

ZOOM платформаси орқали шаҳар ва 
туманлардан бошланғич касаба уюшма-
лари раҳбарларининг улангани эса муҳо-
камалар қамровини янада кенгайтирди.

Тадбирни кириш сўзи билан очган 
кенгаш раиси Муҳаммадқосим Олимов 
ушбу мулоқот инсон манфаатларига хиз-
мат қилишини таъкидлади.

Меҳнат ҳуқуқ инспектори Мурод Арс
лонов ўз чиқишида амалиётдаги аниқ 
қонунбузилиш ҳолатларига эътибор қа-
ратди. 

Вилоят камбағалликни қисқартириш 
ва бандлик бош бошқармаси давлат тех-
ник инспекцияси бошлиғи Шукрилло 
Ражабов корхоналарда жамоа шартно-
маларининг бажарилишида молиявий 
манбаларнинг етишмаслиги, кадрлар қў-
нимсизлиги ва таътил тўловларининг ке-
чикиши ижтимоий шериклик тамойил-
ларига путур етказаётганини қайд этди. 

Таҳлиллар жараёнида таълим ва но-
давлат сектордаги ҳолат алоҳида кўриб 
чиқилди. Таълим ва фан ходимлари ка-
саба уюшмаси вакили Райҳон Носирова 
мактаб ва мактабгача таълим ташкилот-
ларида фаолият юритаётган ходимлар, 
методистлар учун малака тоифаларини 
бериш тизимини соддалаштириш, ўрин-
дошлик асосида ишлаш шароитларини 
яхшилаш ҳамда хизмат кўрсатувчи хо-
димларни махсус кийим-бош билан таъ-
минлаш бўйича қатор таклифларни ўр-
тага ташлади. Бу борадаги эътироз ва са-
волларга тегишли мутасаддилар аниқ 
жавоб берди.

Вилоят кенгаши раиси ўринбосари Ҳа-
миджон Бешимов нодавлат секторда, ай-
ниқса, қурилиш, транспорт ва туризм каби 
жадал ривожланаётган соҳаларда ишлаб 
чиқариш ва хизмат кўрсатиш ҳажми орта-
ётганига қарамай, ходимларни ижтимоий 
ва ҳуқуқий ҳимоя қилиш даражаси паст-
лигича қолаётганини таъкидлади. Унинг 
фикрича, ушбу соҳаларда фаолият юри-
таётган корхоналарни касаба уюшмалари 
тизимига кенгроқ жалб этиш орқали но-
расмий бандликка барҳам бериш ва иш-
чиларнинг ижтимоий кафолатларини таъ-
минлаш зарур. 

Жамоатчилик эшитувида билдирил-
ган таклиф ва муаммолар бўйича мута-
садди ташкилотларга аниқ муддатлар би-
лан ёзма жавоб қайтариш мажбурияти 
юкланди.

Дилдора ИБРОҲИМОВА
«ISHONCH» 

Мусобақа 

«Ўзбекистон металлургия ва ма-
шинасозлик саноати тармоқлари 
ходимлари касаба уюшмаси Рес­
публика кенгашининг VII тар-
моқ Спартакиадаси» доирасида 
«O‘zEraeAlternator» МЧЖ ҚК хо-
димлари ўртасида стол тенниси ва 
шахмат бўйича мусобақалар ўтка-
зилди.

Корхона ходимларининг бўш 
вақтини мазмунли ташкил 
этиш ҳамда соғлом турмуш 

тарзини тарғиб қилишни мақсад 
қилган тадбирда Аслиддин Искан-

даров стол теннисида тенгсиз экан-
лигини исботлади. Ғолибжон Ҳим-
матов иккинчи, Шаҳбоз Бўриев 
учинчи ўринни қўлга киритишди.

Ақл чархи ўйинларида Юнус 
Мамараҳимов биринчи, Жаҳонгир 
Одилов иккинчи, Фаҳриддин Зай-
нутдинов учинчи ўринга муносиб 
деб топилдилар.

Тадбир якунида мусобақаларда 
юқори натижа қайд этган ғолиб 
ва совриндорларга Ўзбекистон ка-
саба уюшмалари Федерацияси-

нинг Навоий вилояти кенгаши 
томонидан қимматбаҳо совғалар 
топширилди.

Таъкидлаш жоизки, тармоқ 
спартакиадаси доирасида ташкил 
этилаётган бундай беллашувлар 
касаба уюшмаси аъзоларининг 
спортга бўлган қизиқишини оши-
риш, жамоавий ҳамжиҳатликни 
мустаҳкамлашга хизмат қил-
моқда.

Умид ХУДОЙҚУЛОВ
«ISHONCH»

МУНОСИБЛАР ШОҲСУПАДА

Ҳилм инсон вужудининг хушманзара боғидир
ва одамийлик оламининг жавоҳирга бой тоғидир. 

Алишер Навоий

Ҳаётжон ШАРИПОВ,
Ўзбекистон касаба уюшмалари

Федерацияси раиси маслаҳатчиси

Маълумотларга кўра, 2025 йилда 
республика бўйича 9226 та 
йўл-транспорт ҳодисаси содир 

бўлган. Оқибатда 2188 нафар фуқаро 
ҳалок бўлган, 8901 киши жароҳатлан-
ган. Аварияларнинг аксарияти тех-
ник носозликлар эмас, балки инсон 
омили билан боғлиқ. Ўтган йилда со-
дир бўлган ҳодисаларнинг 32,9 фоизи 
тезликни меъёрдан ошириш, 22,4 фои
зи светофор ва йўл белгиларига амал 
қилмаслик, 13,6 фоизи пиёдаларга йўл 
бермаслик, 4,2 фоизи ҳайдовчининг 
чарчоқ ҳолатида автомобиль бошқа-
риши ёки рулда ухлаб қолиши оқиба-
тида юз берган.

Ҳар куни миллионлаб одам-
лар ишга, ўқишга, даволанишга 
ёки оилавий юмушлар билан йўлга 
чиқади. Аммо қоидаларга нисбатан 
лоқайдлик ёки масъулиятсизлик бир 
оиланинг бахтини бир зумда хазон қи-
лиши мумкин. Шу сабабли йўл ҳара-
кати маданияти бугунги куннинг энг 
долзарб ижтимоий масалаларидан 
бири сифатида эътироф этилмоқда.

Мамлакатимизда бу борадаги 
ишлар давлат сиёсатининг устувор 
йўналишларидан бирига айланиб, 
автомобиль йўлларини реконструк-
ция қилиш, замонавий светофорлар 
ва видеокузатув тизимлари ўрнатиш, 
пиёдалар ўтиш жойларини тартибга 
солиш ҳамда йўл инфратузилмасини 
яхшилаш бўйича кенг кўламли чо-
ра-тадбирлар амалга оширилмоқда. 
Аммо, шунга қарамай, йўл-транспорт 
ҳодисалари ҳануз жамиятни қаттиқ 
ташвишга солмоқда.

Ҳар бир йўл-транспорт ҳодисаси 
ортида фақат рақам эмас, балки ин-
сон тақдири ва оила бахти туради. 
Бир оиланинг боқувчиси, ёш бола-
нинг ота-онаси ёки ўз меҳнати би-
лан жамиятга хизмат қилаётган му-
тахассиснинг бевақт ҳаётдан кўз 
юмиши нафақат маънавий, балки 
иқтисодий жиҳатдан ҳам оғир зарба-
дир. Жароҳат олганларнинг узоқ муд-
дат даволаниши, ногиронлик ҳолат-
ларининг кўпайиши, оилаларнинг 
даромаддан маҳрум бўлиши каби 
оқибатлар муаммони янада чуқур-
лаштиради. Шу нуқтаи назардан, йўл 
ҳаракати хавфсизлигини таъмин-
лашга йўналтирилган ҳар бир сар-
моя келажакдаги катта йўқотишлар-
нинг олдини оладиган муҳим инвес
тиция ҳисобланади.

Айниқса, болалар иштироки-
даги йўл-транспорт ҳодисалари жа-
мият учун энг оғриқли масалалардан 
бири бўлиб қолмоқда. Мактаб атро-
фидаги йўлларда транспорт оқими 
юқорилиги, айрим ота-оналар фар-
зандларига йўл қоидаларини етарли 
даражада ўргатмаслиги, баъзи ҳай-
довчилар мактаб ҳудудларида тез-
ликни пасайтирмаслиги хавфни оши-
ради. Болалар хавфсизлиги фақат 
ота-онанинг эмас, балки бутун жами-
ятнинг масъулияти.

Халқаро тажриба шуни кўрсата-
дики, йўлларда хавфсизликни таъ-
минлашнинг самарали йўлларидан 
бири жазоларни кучайтириш билан 
бир қаторда, йўл ҳаракати мадания-
тини юксалтиришдир.

Швециядаги «Vision Zero» концеп-
цияси айнан шу ғояга асосланади. 
Йўлларда ўлимни имкон қадар ноль 
даражага тушириш мақсадида йўл-
лар хавфсиз лойиҳалаштирилади, 
тезлик илмий асосда белгиланади, 
пиёдалар ва велосипедчилар учун 
алоҳида инфратузилма яратилади, 
ҳайдовчиларнинг масъулияти оши-
рилади. Натижада Швеция йўл ҳара-
кати хавфсизлиги юқори даражада 
таъминланган давлатлардан бирига 
айланган.

Японияда эса йўл ҳаракати ма-
данияти болаликдан шакллантири-
лади. Болалар махсус майдончаларда 
йўл белгилари ва светофорлардан 
фойдаланишни амалий машғулот-
лар орқали ўрганадилар. Ҳайдовчи-
лик гувоҳномасини олиш жараёни-
даги юқори талаблар ҳам хавфсиз-
ликка хизмат қилади.

Сингапур тажрибаси қонун усту-
ворлиги ва рақамли технологиялар 
уйғунлигига таянади. Замонавий ка-
мералар, автоматик назорат тизим-
лари, қатъий жавобгарлик чоралари 
ҳайдовчиларда қоидаларга риоя қи-
лиш одатини шакллантиришга хиз-
мат қилади.

Мутахассислар йўл ҳаракати ма-
даниятини юксалтиришни оиладан 
бошлашни тавсия қилишади. Бола 
ота-онасининг йўлдаги хатти-ҳара-
катларини кузатиб, улардан ибрат 
олади. Агар ота-она светофор тала-
бига риоя қилмаса ёки йўлни белги-
ланмаган жойдан кесиб ўтса, фар-
занд ҳам буни одатий ҳол, деб қа-
бул қилиши мумкин. Демак, мактаб, 
маҳалла ва оммавий ахборот восита-
лари бу борадаги тарғиботни изчил 
давом эттириши, ҳайдовчилик тай-

ёргарлиги ва қайта тайёрлаш тизими 
такомиллаштирилиши, пиёдалар ва 
велосипедчилар учун қулай ҳамда 
хавфсиз инфратузилма кенгайти-
рилиши лозим. Шунингдек, сунъий 
интеллект ва рақамли технология-
лар ёрдамида хавфли йўл участкала-
рини аниқлаш, профилактика чора-
ларини кучайтириш ва йўл ҳаракати 
маданиятини тарғиб этувчи ижти-
моий лойиҳаларни оммалаштириш 
муҳим.

Қизил чироқда тўхташ, пиёдага 
йўл бериш, хавфсизлик камарини 
тақиш, белгиланган тезликда ҳара-
катланиш оддий талаблар эмас. Улар 
ҳар биримизнинг ҳаётимиз ва соғ-
лиғимизни ҳимоя қиладиган муҳим 
қоидалардир. Афсуски, айрим ҳай-
довчилар бир неча дақиқани тежаш 
илинжида тезликни оширади ёки 
хавфли қувиб ўтишга уринади. На-
тижада ўша бир неча дақиқа йиллар, 
ҳатто умрбод давом этадиган армон-
ларга сабаб бўлиши мумкин.

Яна бир муҳим масала рулда уй-
қуга кетишдир. Узоқ масофага сафар 
қилаётган ҳайдовчи дам олиш тарти-
бига қатъий риоя қилиши зарур. Чар-
чоқ ҳолатида автомобиль бошқариш 
нафақат унинг, балки йўловчилар ва 
бошқа ҳаракат иштирокчиларининг 
ҳаётини ҳам хавф остига қўяди. Ман-
зилга бир неча дақиқа эртароқ етиб 
боришдан кўра, эсон-омон етиб бо-
риш муҳим.

Тезлик манзилни яқинлашти-
риши мумкин. Аммо масъулиятгина 
инсонни манзилга эсон-омон етка-
зади.

Салим АБДУРАҲМОНОВ
«ISHONCH»

Долзарб мавзуДеярли ҳар куни йўл-транспорт ҳодисалари ҳақидаги ачинарли хабарларни 
эшитамиз ёки уларнинг бевосита гувоҳи бўламиз. Бу каби фожиалар ортида 
бир ёки бир неча оиланинг дарди, кўз ёши ва умрбод битмайдиган алами 
ётади. Энг оғири, кимдир яқинидан, жигаридан жудо бўлади.

МАНЗИЛГА 
ТЕЗЛИК ЭМАС, 

МАСЪУЛИЯТ 
ОМОН ЭЛТАДИ

Муносабат 

ҲАЁТБАХШ ҒОЯНИ 
БАЙРОҚ ҚИЛИБ...

Ўзбекистон касаба уюшмалари Фе-
дерациясининг Сирдарё вилояти 
кенгаши ҳамда унинг кўп минг 

кишилик аҳил жамоаси ушбу тарихий 
ўзгаришлар жараёнида меҳнаткашлар-
нинг ишончли суянчи ва давлатнинг 
яқин ҳамкори сифатида белни маҳкам 
боғлаб, фидокорона меҳнат қилмоқда. 

Эзгу мақсадлар ижросини таъмин-
лаш йўлида вилоят кенгаши таркибида 7 
та тармоқ касаба уюшмаси – 3 та вилоят 
кенгаши ва 4 нафар масъул ташкилотчи-
лар самарали фаолият юритмоқда. Кор-
хона ва ташкилотларда фаолият кўрса-
таётган 1 минг 317 та бошланғич касаба 
уюшма қўмитаси ўз атрофида 211 минг 
129 нафар аъзони бирлаштирган. Жорий 
йилнинг ўтган 6 ойи давомида яна 126 та 
янги бошланғич ташкилот тузилди ва 1 
минг 985 нафар ишчи-ходим аъзоликка 
қабул қилинди. 

Сафларимиз кенгайиб, молиявий им-
кониятларимиз ортиши билан меҳнат 
аҳлини соғломлаштириш ва уларга му-
носиб дам олиш шароитларини яратиш 
кўлами ҳам кенгаймоқда. Ходимларни 
соғломлаштириш бўйича белгиланган 
727 та йўлланмага қўшимча равишда Ку-
рортлар бошқармасидан яна 204 та йўл-
ланма олиниб, меҳнаткашларимизга 
жами 931 та йўлланма берилди ва уму-
мий режа 128 фоизга бажарилди. Шун-
дан Ижтимоий суғурта ҳисобидан 451 
та йўлланма ажратилиб режа 109 фоизга, 
касаба уюшмалари бюджети ҳисобидан 
эса 480 та йўлланма берилиб, режа 137 
фоизга бажарилишига эришилди.

Меҳнаткашларнинг соғлиғини тик
лаш билан бир қаторда, уларнинг қо-
нуний ҳуқуқ ва манфаатларини ҳимоя 
қилиш, учраётган муаммоларини адо-
латли ҳал этиш ҳам доимий эътибори-
миз марказида турибди. Жорий 6 ой 
давомида вилоят кенгашига жисмо-
ний ва юридик шахслардан 84 та муро-
жаат келиб тушган бўлиб, атрофлича 
ўрганишлар натижасида уларнинг 42 
таси қаноатлантирилди, 42 нафар му-
рожаатчининг меҳнат ҳуқуқлари қайта 
тикланди. Шунингдек, вилоят кенгаши-
нинг меҳнат-техника ва меҳнат-ҳуқуқ 
муҳофазаси инспекторларининг бево-
сита аралашуви ва саъй-ҳаракатлари 
билан ходимлар фойдасига умумий ҳи-
собда 230 миллион сўм миқдорида фой-
даланилмаган таътиллар учун компен-

сациялар, моддий рағбатлантириш маб
лағлари, кечиктирилган иш ҳақлари ва 
соғлиққа етказилган зарар учун товон 
пуллари ундириб берилди. Аъзо ташки-
лотларда ишлаб чиқариш билан боғлиқ 
5 та бахтсиз ҳодиса (4 нафар оғир ва 1 на-
фар ўртача жароҳатланиш) қайд этилган 
бўлиб, фуқароларнинг мурожаатлари 
асосида олиб борилган ўрганишлар на-
тижасида жабрланганлар фойдасига 
салкам 100 миллион сўм маблағ ундири-
лиши таъминланди.

Меҳнат соҳасидаги бу каби муҳофаза 
тадбирлари ва ижтимоий кафолатлар, 
энг аввало, мустаҳкам ижтимоий шерик
лик тизимига таянади. Бугун вилоятда 
Бош жамоа келишуви асосида вилоят 
ҳокимлиги, Ўзбекистон касаба уюшма-
лари Федерациясининг вилоят кенгаши 
ва Савдо-саноат палатасининг вилоят 
бошқармаси ўртасида 1 та ҳудудий жа-
моа келишуви ҳамда тармоқ кенгашлари 
томонидан 27 та тармоқ келишуви амал 
қилмоқда. Вилоятда фаолият юрита-
ётган 4 минг 864 та юридик шахсдан 4 
минг 853 тасида (99,8 фоиз) жамоа шарт-
номалари тузилиб, 175 минг 369 нафар 
ходим (99,6 фоиз) ижтимоий ҳимоя би-
лан қамраб олинди. Бунинг амалий на-
тижаси ўлароқ, 4 минг 809 та корхонада 5 
минг 37 нафар ходим асосий узайтирил-
ган таътилдан, 4 минг 853 та ташкилотда 
169 минг 274 нафар ходим қўшимча таъ-
тилдан ҳамда 5 минг 835 нафар ходим 
ижтимоий таътилдан фойдаланди. Шу 
билан бирга, 729 та корхонада 74 минг 
78 нафар ходимнинг KPI кўрсаткичлари 
касаба уюшмаси иштирокида холисона 
баҳоланди, 2 та корхонада эса иш бе-
рувчи маблағлари ҳисобидан 5 нафар хо-
димни соғломлаштиришга 52,8 миллион 
сўм ажратилди. Умуман олганда, жамоа 
шартномалари ижроси натижасида ҳар 
бир ходим ҳиссасига тўғри келадиган 
ўртача наф 8 миллион 209 минг сўмни 
ташкил этиб, ўтган йилга нисбатан 19,8 
фоизга ошди.

Меҳнат ҳуқуқларини муҳофаза қи-
лишдаги яна бир муҳим йўналиш хо-
димларга иш ҳақи тўланишидаги қарз-
дорликларни қисқартиришдир. 2026 
йилнинг 1 июль ҳолатига иш ҳақидан 
муддати ўтган қарздорлик 668 миллион 
сўмни ташкил этиб, йил бошига нисба-
тан 386 миллион сўмга камайтирилди. 
Суд томонидан банкрот деб топилган 

«Гулистон экстракт ёғ» АЖнинг 625 мил-
лион сўмлик (шундан 302 нафар ходим-
нинг тўланмаган иш ҳақи) ҳамда «Ўзбе-
кистон почтаси» АЖ Сирдарё вилояти 
филиалининг 1 миллиард 904 миллион 
сўмлик иш ҳақидан қарздорликлари хо-
димлар фойдасига тўлиқ ундириб бе-
рилди.

Меҳнаткашлар ва уларнинг оила аъ-
золарининг мазмунли ҳордиқ чиқари-
шига ҳам алоҳида эътибор қаратил-
моқда. Ўтган 6 ойда 16 минг 864 на-
фар ишчи-ходим учун юртимизнинг 
тарихий шаҳарларига саёҳатлар таш-
кил этилди. Ёш авлодни соғломлашти-
риш доирасида Жиззах вилоятидаги «Зо-
мин» ва Сирдарё туманидаги «Сирдарё» 
оромгоҳларида мавсум давомида 2 минг 
290 нафар болажонлар мазмунли ҳордиқ 
чиқардилар. 

Янги Ўзбекистоннинг замонавий 
қиёфаси ва бунёдкорлик руҳига мос 
равишда Сирдарёнинг ҳар бир шаҳар 
ва туманида алоҳида ном билан хуш-
манзара «Касаба уюшмалари боғлари»-
нинг барпо этилаётгани ҳам энг катта 
ютуқларимиздан бири. Ҳудудларимизда 
бўй кўрсатаётган бу яшил майдонлар 
нафақат ҳудуд кўркига кўрк қўшмоқда, 
балки ишчи-ходимлар табиат қўйнида 
мазмунли ҳордиқ чиқарадиган чинакам 
соғломлаштириш ва маърифат маскан-
ларига айланмоқда.

Мухтасар айтганда, эришилган ҳар 
бир рақам ва салмоқли натижа ортида 
инсон манфаати ва қадри ҳамда оила-
лар фаровонлиги мужассамдир. Сирдарё 
вилоятидаги касаба уюшмалари бундан 
буён ҳам «Ягона миллат, ягона халқ бў-
либ, янги ҳаёт ва келажак яратамиз!» де-
ган ҳаётбахш ғояни байроқ қилиб, юр-
тимиз тараққиёти ва фидойи меҳнат-
кашларимиз ижтимоий ҳимояси йўлида 
белни маҳкам боғлаб хизмат қилишда 
давом этади. 

Президентимиз томонидан илгари сурилган «Ягона миллат, ягона 
халқ бўлиб, янги ҳаёт ва келажак яратамиз!» деган ҳаётбахш ғоя бу-
гун Сирдарё вилоятининг ҳар бир шаҳар ва қишлоғига, ҳар бир меҳнат 
жамоасига алоҳида куч ва илҳом бағишламоқда. Янги Ўзбекистонда 
амалга оширилаётган барча эзгу ислоҳотларнинг марказида инсон 
қадри, унинг муносиб меҳнат қилиши ва фаровон турмуш кечиришидек 
олий мақсадлар мужассам. 

Дўстимнинг
 ҳикояси

Ўғлим ўртоғининг «Бизнес 
қиламиз», деган гапларига 
учиб, 30 миллион сўм кре-

дит олибди. Буни иши ўхшамага-
нидан кейин, аниқроғи, кредит-
нинг тўлов муддати ўтиб кетгач, 
банк ундирувчиси ва МИБ хо-
дими мени сўраб келган куни би-
либ қолдим.

Уларга фарзандим Самарқанд 
шаҳрида ижарада туриб, новвой-
лик қилаётгани, топгани ўзи-
дан ортмаётганлигини тушун-
тира олмадим. «Нега розилигим-
сиз ёш болага шунча пул бериб, 
энди мени безовта қиляпсиз-
лар», деган саволимга «Болан-
гизни Самарқанддан қидириб 
юрамизми?», «Менга нима дей-
сиз, қонун бор, жавобгарлик бор» 
қабилидаги жавобларни олдим.

Қисқаси, охири қарз ҳисо-
бига уйимдаги мулкни мусодара 
қилиш тўғрисида суддан қоғоз 
кўтариб келишди. Ҳовлимга ки-
ритмагандим, улар мени уялти-
риш учун қўшниларим ҳамда 
маҳалла фуқаролар йиғини ра-
исини чақиришди. Қизиғи, 
раис ҳам ўғлим 2 йилдан бери 
Самарқанд шаҳрида яшашини 
билса-да, «Қонунни қўйинг, ўз-
бекмиз-ку, ота бўлганингиздан 
кейин тўлайсиз» деб туриб олди. 

Ноиложликдан 30 миллион 
сўмлик кредитни фоиз, пеня, 
жарима, суд харажатлари билан 
55 миллион сўм қилиб, тўлашга 
мажбур бўлдим. Алам қилгани, 
қарзни ёпиш учун бошқа банкдан 
кредит олишимга тўғри келди. 
Бу жараёнда уйда қанча жанжал 
бўлганини кўз олдингизга кел-
тираверинг. Ҳозир ўғлим мени 
кўрса, қочадиган бўлган. 

Бу ҳам етмаганидек, ўтган 
йили узатган қизим уч кун олдин 
кўзида ёш билан келди. Айти-
шича, Россияга ишлашга кетган 
эри «Патент тўғрилайман» деган 
важ билан қизимни 20 миллион 
сўм кредит олишга ундабди. Бо-
шимизга тушган ташвишлардан 
хабари бўлгани учун у дастлаб 
кўнмаган. Аммо куёв, қайнона 
ва қайнотасининг босими би-
лан рози бўлибди. Энди эри пул 
жўнатмаётганмиш. Банк унди-
рувчиси кунда-кунора қўнғироқ 
қилавергани учун қайнонаси: 
«Отанг ёрдам берсин», деб қи-
зимни уйимга юборибди. Ишо-
насанми, жаҳлдан юрагим тўх-
ташига оз қолди. Шароитимни 
тушунтириб, жўнатиб юбордим, 
бироқ болам учун кўнглим ҳа-
дикда. 

Шу, банкдагиларга ҳам ҳай-
ронман. Иши битмаса, мени 
безовта қилиш ниятида экан, ўғ-
лимга кредит беришдан олдин 
нега ўзимга қўнғироқ қилмайди? 
Қайтара оладими, йўқми, су-

риштирмайди? Биласизми, бу-
гунгача кредит олиб, барака топ-
ган бирор одамни кўрмадим...

Янгиланган яра 

Дўстим дардини тўкиб, би-
роз енгил тортди. Аммо 
унинг юрагидаги оғирлик 

меникига кўчганди. Зеро ўзим 
ҳам бир йилча илгари танишим-
нинг кредитига кафил бўлиб, 
тоза адабимни егандим. 

Қизиқ, одамлар шунақа қал-
лоб бўлиб кетганми ёки молия 
муассасалари фойда илинжида 
ҳеч қандай шартларсиз пул бе-
равериб, ҳаммани тузоққа ту-
ширяптими? Тўғри, молиячи-
лар аҳолининг тўлов қобилияти 
пастлигини яхши англайди. 
Сўнгги олти йилда фуқаролар-
нинг банклар олдидаги қарзи 
беш баравардан кўпроққа ошиб, 
қарийб 231 триллион сўмга ет-
ган. Бизнес қарзлари йиллик 
12 фоизга ортган бўлса, аҳоли 
қарздорлиги 21,2 фоизгача 
кўпайган. 

Ачинарлиси, бу вазиятдан ай-
рим банклар фойдаланиб қо-
лишга интиляпти. Чунончи, 
молия муассасалари фуқаро-
ларнинг бошқа банклардан ол-
ган кредитларини сўндириш 
учун пастроқ фоизли кредитлар 
таклиф қилишаётир. Мутахас-
сислар таъкидига кўра, бундай 
йўл тутиш нотўғри. 

Чунки аксар ҳолларда кам 
фоизли кредитларнинг тўлов 
муддати узоқ бўлади. Бундай 
шартга кўнсангиз, жами тўлай-
диган суммангиз сезиларли да-
ражада ортади. Тўланадиган уму-
мий пул миқдорини қиёсласан-
гиз, ҳақлигимизга амин бўласиз. 
Қолаверса, комиссия, суғурта 

каби бошқа қўшимча харажат-
ларга тайёр туринг. Шартнома-
даги тўловни кечиктиришга оид 
шартларни ҳам диққат билан 
ўқинг.

Хулоса 

Кредит олиб, орзуларни 
амалга оширмасангиз, 
ҳорғин ва тушкун кампир 

ёки чолга айланасиз, қабилидаги 
реклама тайёрлагувчиларга ҳам 
икки оғиз гапимиз бор. Қарзни 
осонгина олаётганлар тўлолмай 
қолгач, қандай кўргуликларни 
бошидан кечириши – астроно-
мик фоизлар, жарима ва пенялар 
ҳақида ҳам аҳолига тушунча бе-
ринглар!

Ваҳоланки, жорий йилнинг 
7 августида Сенат томонидан 
«Реклама тўғрисида»ги қонунга 
киритилган ўзгартиришларга 
кўра, кредитлар ва микроқарзлар 
рекламасида молиявий хавф-ха-
тарлар ҳақида огоҳлантириш бў-
лиши шарт. Бироқ негадир қо-
нуннинг мазкур қисми ижро 
этилмаяпти. Буни биз узлуксиз 
кўришга мажбур бўлаётганимиз 
кредитларга доир рекламалар 
ҳам тасдиқлайди.

Аслида энг яхшиси, қарз бўл-
маслик. Хотиржам ухлайсиз, би-
ровни бойитиш учун, хусусан, 
олганингиз устига баланд фоиз-
ларни қўшиб тўлаш учун елиб, 
югуриб, умрингизни, соғлиғин-
гизни сарфлаб юбормайсиз.

Халқимизда пурмаъно нақл 
бор: арзоннинг шўрваси тати-
мас. Биз эса бугунги ҳолатлардан 
келиб чиқиб, айтамизки, «осон»-
нинг ҳам шўрваси татимайди.

Алижон АБДУСАТТОРОВ
«ISHONCH»

«ОСОН»НИНГ 
ШЎРВАСИ 
ТАТИМАС

кредит ва микроқарзлар рекламасида 
молиявий хавф-хатарлар ҳақида огоҳлантириш 

бўлиши зарурлиги  хусусида 

Мулоҳаза

Ҳасад билан ғазаб икки қанот бўлиб ҳаракатга келса,
тоза ва чиройли ҳаётларни хира ва кудуратли қилиб юборади.

Абу Райҳон Беруний

Рустамбек ТУРСУНМУРОДОВ,
Ўзбекистон касаба уюшмалари 

Федерациясининг Сирдарё вилояти 
кенгаши раиси

 «ЭМПАТИЯ 
ЧАРЧОҒИ» 

НИМА?

Мароқли 
дам олинг,
азиз газетхон!

Севара Назархон 
ижросида

«Улуғимсан, 
Ватаним»

Мен дунёни нима қилдим,
Ўзинг ёруғ жаҳоним,
Ўзимга бек,
Ўзим султон,
Сен тахти Сулаймоним,
Ёлғизим,

Ягонам дейми,
Топинган кошонам дейми,
Ўзинг менинг улуғлардан
Улуғимсан, Ватаним…

Ўзбекистон Республикаси Адлия вазир-
лиги томонидан 2025 йил 30 апрелда 1132-
сон билан давлат рўйхатидан ўтказилган 
Ўзбекистон Республикаси Клиник нейрофи-
зиологлар ва тиббий генетиклар ассоциация-
сининг (ACNEMGU) устави асл нусхаси йўқол-
гани сабабли ҳақиқий эмас деб ҳисоблансин.

Эълон

Тиббиёт ва ҳаёт 
Ярим тун. Шифохона йўлакларида сукут ҳукмрон. Фақат 
навбатчи ҳамширанинг қадам товушлари эшитилади. У 
ҳар бир палата эшигини эҳтиёткорлик билан очиб, бемор-
ларнинг ҳолидан хабар олади. Кимнингдир иситмаси ба-
ланд, кимдир ухлолмай тўлғанмоқда, яна кимдир оғриқ 
билан курашмоқда. Ҳамшира уларнинг ҳар бирига бирдек 
эътибор ва меҳр кўрсатади.

Касаллик инсоннинг тана-
сини эмас, руҳини ҳам то-
лиқтиради. Бундай пайтда 

дори-дармон билан бирга илиқ 
сўз ва самимий муносабат ҳам 
шифога айланади. Шу боис ҳам-
шираликни шунчаки оддий касб 
деб бўлмайди. Ҳамшира бир 
кунда ўнлаб, баъзан юзлаб бе-
морлар билан мулоқот қилади. 
Уларнинг дардини эшитади, са-
волларига жавоб беради, муо-
лажаларини ўз вақтида амалга 
оширади. Шифокор даволаш 
дастурини белгиласа, ҳамшира 
шу жараёнда беморнинг энг 
яқин ҳамроҳи ва суянчиғига ай-
ланади. 

Аммо бошқаларга далда бе-
радиган инсоннинг ўзи ҳам 
меҳрга, қўллаб-қувватловга 
муҳтож бўлиши мумкин. Тунги 
навбатчиликлар, шошилинч ва-
зиятлар, оғир аҳволдаги бемор-
лар ва уларнинг яқинлари изти-
робини қабул қилиш ҳамшира-
нинг нафақат жисмоний, балки 
руҳий кучини ҳам синовдан ўт-
казади. Ҳар куни ўзгалар дар-
дини юракдан ўтказиш, улар-
нинг қўрқуви ва ташвишини 
қалбан ҳис қилиш вақт ўтиши 
билан «эмпатия чарчоғи»га олиб 
келиши мумкин.

Эмпатия – бошқа инсоннинг 
ҳис-туйғуларини тушуниш, унга 
ҳамдард бўлиш ва руҳий кечин-
маларини ҳис эта олиш қобилия
ти. Тиббиёт ходими учун бу жуда 
муҳим фазилат. Чунки беморга 
фақат тиббий муолажа эмас, унга 
ҳамдард бўладиган, уни руҳан 
қўллаб-қувватлайдиган инсон ҳам 
керак. Бироқ эмпатия ҳам муайян 
чегара ва меъёрни талаб қилади. 
Беморнинг дардини тушуниш – 
уни ўз қалбига тўлиқ юклаб олиш 
дегани эмас.

Эмпатия чарчоғи инсонни се-
кин-аста толиқтиради. Аввалига 
оддий чарчоқдек туюлган ҳолат 
кейинчалик руҳий тушкунлик, 
ишга қизиқишнинг пасайиши, 
одамлар билан мулоқотдан қо-
чиш, сабрсизлик, бефарқлик ёки 
ўзини доимий равишда руҳан бо-
сим остида ҳис қилиш каби бел-
гиларда намоён бўлади. Бундай 
ҳолатни асло касбга садоқатсиз-
лик ёки меҳрсизлик деб қабул 
қилмаслик керак. Аксинча, бу ин-
соннинг узоқ вақт давомида жуда 
катта руҳий юк билан ишлагани-
дан дарак берувчи сигналдир.

Шунинг учун ҳамширага «Бе-
морни ўйланг», деган талаб би-
лан бир қаторда, «Ўзингизни ҳам 
асранг», деган муносабат ҳам 
жуда зарур. Ҳамшира беморга 
«Ўзингизни эҳтиёт қилинг», 
дейди. Аммо бу сўзларни унинг 
ўзига ҳам тез-тез айтиб, эслатиб 
туриш керак.

Етарлича дам олиш, сифатли 
уйқу, тўғри овқатланиш, ишдан 
ташқари вақтда руҳий тикла-
нишга имкон бериш, иш ва шах-
сий ҳаёт ўртасида соғлом че-

гарани сақлаш – эмпатия чар-
чоғининг олдини олувчи асосий 
омиллардир. 

Муаммонинг ечими фақат 
ҳамширанинг шахсий ҳаракат-
лари билан чекланиб қолмаслиги 
керак. Эмпатия чарчоғининг ол-
дини олишда тиббиёт муассасаси 
раҳбариятининг ўрни жуда ҳам 
муҳим. Чунки беморга ғамхўрлик 
қилаётган ходимнинг ўзи қўл-
лаб-қувватланмаса, унинг руҳий 
ва жисмоний захиралари эрта-
ми-кечми тугайди.

Шу боис тиббиёт муассасала-
рида ҳамшираларнинг руҳий ҳо-
латига эътиборни кучайтириш, 
уларни мунтазам равишда қўл-
лаб-қувватлаш, жамоада соғлом 
муҳит яратиш, ходимларнинг 
фикри ва эҳтиёжига қулоқ ту-
тиш, ортиқча руҳий босимни 
камайтириш, дам олиш ва 
тикланиш учун муносиб шарт-
шароитлар яратиш ниҳоятда 
муҳим. Айниқса, оғир беморлар 
билан доимий ишлайдиган, реа-
нимация, онкология, шошилинч 
тиббий ёрдам, паллиатив ёрдам 
каби руҳий жиҳатдан мураккаб 
йўналишларда фаолият юрита-
ётган ҳамширалар учун психо-
логик кўмак механизмларини 
кучайтириш муҳим. Жамоавий 
суҳбатлар, психологик маслаҳат-
лар, стрессни бошқариш бўйича 
тренинглар, касбий қўллаб-қув-
ватлаш ҳамшираларнинг руҳий 
барқарорлигини мустаҳкам-
лайди.

Тиббиётда «кучли бўлиш» ҳар 
доим ҳам ҳис-туйғуларни яши-
риш дегани эмас. Баъзан чарча-
ганини тан олиб, ёрдам сўраш, 
тин олиш,  сўнг ўз касбига янги 
куч-ғайрат билан қайтиш ҳам ке-
рак.

Марказимизда ҳамширалар-
нинг билим ва малакасини оши-
риш билан бир қаторда, уларга 
руҳий-маънавий далда беришга 
ҳам алоҳида эътибор қарата-
миз. Тиббиёт муассасаларида 
касб этикаси ва деонтологиясига 
доир давра суҳбатлари ўтказга-
нимизда, эмпатия чарчоғининг 
олдини олиш бўйича ҳам зарур 
тавсияларни бериб борамиз.

 Шу ўринда касаба уюшма-
лари томонидан ҳамширалар 
меҳнати алоҳида қадрланаёт-
гани, улар учун ўтказилаётган 
танловлар, уюштирилаётган 
саёҳатлар, спорт мусобақалари 
ўрта тиббиёт ходимлари ўз ва-
зифаларини иштиёқ ва масъу-
лият билан бажаришларида 
муҳим аҳамият касб этаётга-
нини алоҳида таъкидлашни ис-
тардим. 

Зеро, ҳамширага ғамхўрлик – 
беморга ғамхўрликдир.

Юлдуз САПАЕВА,
Ўрта тиббиёт ва 

фармацевтика ходимлари 
малакасини ошириш маркази 

Урганч филиали ўқитувчиси

Шаҳардаги тунги клубдан тутиб 
келишганига тўрт кун бўлди. 
Вилоят ИИБ вояга етмаганларга 

ижтимоий-ҳуқуқий ёрдам кўрсатиш мар-
казидаман. Ёшим каттароқ бўлганда, бу 
ерга олиб келишмасди. 15 ёшдаман-да. 
Ҳали бола деб ўйлашади. Телефоним ва 
тамакимни олиб қўйишган. Роса хумори 
тутяпти...

Биринчи куни ухладим. Кимлардир 
кириб-чиқди. Нималарнидир сўрашди. 
Насиҳат қилишди. Аммо менга барибир 
эди. Улар тезроқ кетса-ю, яна ухласам...

Иккинчи куни тамакининг хумори 
тутди. Икки йилдан буён мунтазам че-
каман. Ким ҳам сенга сигарет тутар эди. 
Тунги клуб бўлмаса. Овқат келтирган хиз-
матчидан сўрадим. Балога қолдим. Бир 
соат насиҳат қилди ўзиям...

Учинчи куни роса зерикдим. Назорат-
чидан қачон қўйиб юборишини сўрадим. 
Билмадим, деди. Гаплашмоқчи эдим, 
рўйихушлик бермади. Қўлида газета бор 
экан. Менга бериб тура олмайсизми, де-
дим. Индамай узатди. Олдим – «Ishonch». 
Ҳамма мақолаларни ўқиб чиқдим. Баъзи-
ларини қайта ўқидим. Хаёлларим алғов-
далғов эди. «Мен кимман?» деган савол 
миямни пармаларди...

Тўртинчи куни. Негадир қалбим ёри-
шиб уйғондим. Ақлимни қоплаб турган 
туман тарқагандек эди. Нонуштадан сўнг, 
назоратчига ручка ва қоғоз топилмай-
дими, дедим. Таҳририятга хат ёзмоқчи 
эдим. Бу фикр кеча юрагимни тирнаган 
ўйлар туфайли туғилганди... Бироздан 
сўнг назоратчи чиройли сиёҳранг қалам 
ва бир нечта оппоқ қоғоз ташлаб кетди.

Анча вақт уларга қараб ўтирдим. Ни-
мадан бошлашни билмасдим... Кейин 
қайдандир илҳом келдими, қалбим тўлиб 
турган эканми, билмадим, қаламни ол-
диму ёза бошладим.

...Шаҳар ташқарисида яшаймиз. Ёшим 
15 да. Оилада 3 қиз, 2 ўғилмиз. Бундан 
икки йил илгари биринчи марта уйдан 
қочиб кетдим. Авваллари отам ичиб ке-
либ, «Нега қиз туғаверасан», дея онамни 
дўппосларди, бизни ҳам аяб ўтирмасди. 
Шу сабаб қоронғи тушгунча ҳар жойда 
санғиб юрардим. Кўчада дўстлар орттир-
дим. Улар менга чекишни, ичишни ўрга-
тишди. Уйдан чиқиб кетаверганим учун 
яқинларим мени ёмон кўриб қолишди. 
Отам умуман гаплашмай қўйди. Онам 
йиғлайди, «Сени эрга бериб юбораман» 
дейди. Опаларим «Бизни шарманда қил-
динг» дея нафратланишади. 

Ўтган йили отам уйдан кетиб қолмас-
лигим учун сочимни калга олиб ташла-
ганди, лекин барибир қочиб кетдим. Кў-
чага чиқмасам, зерикиб қоламан, сиқила-
ман.

Кун кўриш учун пули бор, машинаси 
бор кишилар билан учрашиб тураман. 
Маишат қилаётганимизда уларнинг дўст-
лари менга тегинишади. Шунда жанжал 
бошланиб, муштлашишади. Сабабсиз кал-
так ейишингга тўғри келади.

Аслида мен онаси билан Туркияда 
яшайдиган мактабдош болани яхши кўра-
ман. Ора-сира телеграмда гаплашиб тура-
миз. «Сени Туркияга олиб келаман» дейди. 
18 га тўлмаганман. Шунинг учун кетол-
майман. Бошқалар билан шунчаки вақт 
ўтказиш, қорин тўйғазиш учун гаплаша-
ман. Ойлаб уйга қайтмайман, аниқроғи, 
ички ишлар органлари ходимлари қўлига 
тушиб қолгунимча изғийман. Бир йилдан 
бери тунги клубларда раққосалик қиляп-
ман. Бу ерга мени ижарада бирга туради-
ган дугонам бошлаб келган. Охирги ишла-
ган жойимда 15 нафар раққоса бўлиб, 
уларнинг энг каттаси 30 ёшли эди.

Ишимиз кечқурун соат 18 да бошла-
ниб, эрталабки 4 гача давом этарди. Ҳеч 

ким бизга рақс тушишни ўргатмаган, 
ҳамма ўз билганича ўйнайди. Ҳар кеча 
клубга мижозлар келади. Навбат билан 
уларга хизмат кўрсатамиз. Ўтириш мум-
кин эмас, доим пошнали туфлида бўлга-
нинг учун оёқларинг, белинг синиб кетгу-
дек оғрийди.

Агар мижозлар меҳмон қилишса, 
фақат шиша идишдаги пивони ичишга 
рухсат берилган. Аммо ўзингни йўқотар 
даражада маст бўлмаслигинг керак. Бо-
калда ичиш, эркаклар билан бирга ке-
тиш тақиқланади. Агар кимдир шилқим-
лик қилса, уни қўриқчи кўчага чиқариб 
юборади. Баъзида айримлар пул тўламай, 
жанжал кўтаради, ана ўшанда ички ишлар 
органлари ходимлари чақирилади. Бун-
дай вазиятларда орқа эшикдан чиқиб қа-
ердадир яшириниб турамиз. Бир сафар 
рейд бўлганида узоқ вақт кўчада қолиб 
кетдим. Қайтганимда клуб бошқарувчиси 
«Нега бир соат йўқ бўлиб кетдинг?» дея 
шапалоқлар билан сийлаган.

Бизга клуб ҳақ тўламайди, мижозлар 
қанча пул қистирса, ўшани оламиз. Ку-
нига 300 минг сўм атрофида пул топаман. 
Иш тугагач, ижара уйимизга кетамиз. 
Куни билан ухлаб, кеч тушганда келамиз. 
Агар кутилмаганда ички ишлар органлари 
ходимлари қўлига тушиб қолсангиз, ҳай-
даб юборишади. Оқибатда бошқа клуб-
дан иш қидиришга тўғри келади. Очиғи, 
раққосалик қилиш ёқмайди, лекин маж-
бурман, бошқа иш қўлимдан келмайди.

Баъзида ёмон йигитларга ҳам дуч кела-
ман. Айримлари шилқимлик қилади. Қар-
шилик кўрсатсанг, «Жим ўтир, вояга етма-
гансан, кўчада дайдиб юрибди, дея участко-
войга бериб юбораман», деб қўрқитади...

8-9-синфдалигимда мактабга уму-
ман бормадим. Бу йил ҳужжатларимни 
касб-ҳунар мактабига ўтказиб юбориш-
ган. Аммо ўқигим йўқ, зерикарли. Яхши 
яшагим, яхши еб-ичгим келади. Аввал-
лари инглиз тилига қизиқардим. Фильм-
лардаги ҳаётга ҳавас қилиб, АҚШга кет-
моқчи бўлганман.  

Ҳозир мендан ҳамманинг кўнгли қол-
ган. Бунга ўрганиб ҳам кетдим. Бошқа-
ларнинг мен тўғримда нима дейишлари-
нинг заррача қизиғи йўқ. 3-4 ой олдин хо-
лам насиҳат қилаверганди, «Ўзингизнинг 
оилангиз билан шуғулланинг, мен билан 
ишингиз бўлмасин», дедим. У эса «Бўл-
маса, ўлиб кет» деди.

Ўлим ҳақида ўйлаб кўрганман, аммо 
иродам етмаса керак. Мен барибир ҳаётни 
яхши кўраман...

Яна нимани ёзишим мумкин? Ҳа-я. 
Қалбимни кемирган саволлар... Кечадан 
буён ич-этимни тирнаётган «Бу аҳволга 
тушишимга ким сабабчи?» деган саволни 
одамларга бермоқчи эдим: Бунга ким айб-
дор? Ўзимми, оиламми, отамми, онамми, 
опаларимми? Ёки ёмон одамларми?

Балки, уларга жавоб топишимда ким-
дир ёрдам берар...

Ф.

«Ishonch» почтасидан

ҚАЛБИМНИ КЕМИРГАН 

САВОЛЛАРГА 
КИМ ЖАВОБ БЕРАДИ?
Тунги клубнинг 15 ёшли раққосаси иқрорномаси

Таҳририятдан: Аянчли тақдир эгасига айланган 15 ёшли қизнинг ач-
чиқ қисмати баён этилган ушбу мактубни газета саҳифаларида бироз 
таҳрир билан эълон қилишни маъқул кўрдик. Бу воқеа фақат бир ўсмир 
қиз тақдири эмас. Унда оиладаги зўравонлик, боланинг назоратсиз қо-
лиши, таълимдан узилиши, кўчадаги муҳит, зарарли одатларга эрта бе-
рилиш, вояга етмаганларнинг эксплуатация ва зўравонликдан ҳимоя-
сиз қолиши каби бир нечта муаммо бир нуқтада кесишган.

Балки, Ф. ҳозир тарбияланаётган масканидан ўз йўлини топиб чиқиб 
кетар. Аммо унинг аччиқ қисмати, йўқотилган болалиги кўпларга сабоқ 
бўлиши мумкин. Уни ўқиганлар назоратсизлик ва қаровсизлик вояга 
етмаганларни қайси кўчаларга етаклаши ҳақида фикрлаб кўрар.

Ўйлаймизки, бу жиддий ижтимоий муаммо ўқувчини бефарқ қол-
дирмайди, ота-оналарни, кенг жамоатчиликни масъулиятли бўлишга, 
ҳушёрликка ундайди.

Муҳаммад Юсуф шеъри

Яхши дўсти борнинг ойнага эҳтиёжи йўқдир.
Жалолиддин Румий

Тадбир соҳа вакилларининг 
спортга бўлган қизиқи-
шини намоён этиш бароба-

рида, улар ўртасидаги ҳамжиҳат-
лик ва жамоавий руҳни янада 
мустаҳкамлашга хизмат қилди.

– Ҳар куни инсон саломат-
лиги ва ҳаёти учун масъулият би-
лан меҳнат қилаётган ходимнинг 

ўзи ҳам соғлом ва бақувват бўлиши 
муҳим, – дейди Республика Тез 
тиббий ёрдам маркази вилоят фи-
лиали фельдшери Дилбар Умарқу-
лова. – Бугун гимнастрадада ишти-
рок этиш биз учун янги тажриба 
бўлди. Бундай мусобақалар тиб-
биёт ходимларининг бўш вақтла-
рини  мазмунли ташкил этиш би-

лан бирга, жамоадаги аҳилликни 
ҳам кучайтиради.

Қизғин ўтган мусобақа яку-
нига кўра,  биринчи ўринни  Рес
публика Тез тиббий ёрдам мар-
кази Тошкент вилояти филиали 
жамоаси эгаллади. Бўка тумани 
тиббиёт бирлашмаси жамоаси 
иккинчи, Чирчиқ шаҳар тиб-
биёт бирлашмаси ходимлари эса 
учинчи ўринни эгаллади.

Ғолиб жамоага «Касаба уюш-
маси кубоги» топширилди. 
Иштирокчиларга диплом ва 
эсдалик совғалари топширилди.

Сайёра ТОЖИБОЕВА,
Соғлиқни сақлаш ходимлари 

касаба уюшмаси Тошкент 
вилояти кенгаши мутахассиси

Гимнастрада«ТЕЗ ЁРДАМ»ЧИЛАР БИРИНЧИ
Олмалиқ шаҳрида тиббиёт ходимлари ўртасида гимнастрада 
йўналиши бўйича «Касаба уюшмаси кубоги» мусобақаси таш-
кил этилди. Соғлиқни сақлаш ходимлари касаба уюшмаси 
Республика кенгаши, Ўзбекистон касаба уюшмалари Федера-
цияси Тошкент вилояти кенгаши ҳамда вилоят Спорт бошқар-
маси ҳамкорлигида ташкил этилган ушбу мусобақада ҳудуд-
даги тиббиёт муассасаларидан 300 нафарга яқин ходим ишти-
рок этди. 


